
Qızların qətliamı

Natiq Güləhmədoğlu 

Selektiv abort tək bizim bəlamızdırmı?
Azərbaycanın əyalət rayonlarının birində ötən il baş verən məhkəmə çıxışı bəlli bir zonanın dilində həmin gündən lətifəyə çevrilib. Üç dəfə ən yüksək dini borcunu - Həcc ziyarətini yerinə yetirən varlı bir şəxsin uzun illər birgə yaşadığı qadınla məhkəmə çəkişməsini deyirəm. Iddiaçı tərəfin (qadının) şikayətinin məzmunu mülki problemlə əlaqədardı. Qadın ərinin ona verdiyi sitəmləri, işgəncələri məhkəmədə söyləyir və hakimin sırf protokol qaydası “sizin məhkəmədən istəyiniz nədir?” sualına o, dillər əzbərinə çevriləcək cavabını verir: “Möhtərəm hakim, bu adam oğlum olsun deyə, düz səkkiz dəfə mənim qarnımı qaşıtdırıb. Indi sizdən heç nə istəmirəm, cəmi bir dəfə bu həpəndin qarnı qaşınsın, bəsimdir”.

Öyülən, lakin əməl olunmayan islahat

Bu hadisə təkcə bir qadının faciəsi deyil. O, bir fərddir, lakin üzləşdiyi problem ümumidir. Azərbaycan, əksəriyyətin özünü inancına görə müsəlman saydığı toplumdan ibarətdir. Olsun ki, xatırlatmağın xüsusi önəmi yoxdur, lakin maraqlıdır ki, nəql etdiyim hadisə ölkənin dini qaydalarının möhkəm olduğu torpaqlarda baş verib. Abort bütün dinlərin qarşı çıxdığı antihumanist aktdır. Qız uşaqlarının övlad kimi “2-ci sort” sayılması, onların sosial həyatda yer almasına imkan vermədən tələf edilməsinə son qoyulması islamın ən vacib islahatı sayılır. Azərbaycanda dindən danışılan istənilən məclisdə bunu eşidə bilərik. Müsəlman azərbaycanlılar bədəvi ərəblərin doğulan qız uşaqlarını diri-diri torpağa basdırıb öldürməsini lənətləyir, vəhşilik kimi qiymətləndirirlər. Bu ibtidai əməli yox etdiyinə görə Islam peyğəmbəri Məhəmməd ibn Abdullaha və onun ailəsinə salam göndərirlər. Bu, prosesin görünən hissəsidir. Arxa planda bədəvilərin qız uşaqlarını diri-diri torpağa gömməsinə göz yaşı axıdan minlərlə insan (müsəlman) gələcəkdə qız olacaq övladını rüşeym halında müasir tibbi avadanlıqların cənginə verib yox edir. Mahiyyət dəyişməyib, sadəcə, qətl prosesi mədəni dona bükülüb.

O, tək bizdə deyil

Əlbəttə, yalnız cinsi mənsubiyyətinə görə ana bətnindəykən rüşeymi məhvetmə üsulu təkcə Azərbaycanda deyil.  Azərbaycanda patriarxal ənənələr hələ də güclüdür, bu, mübahisəsizdir, lakin elmi təhlillər göstərir ki, selektiv abort, necə deyərlər, universal bəladır. O, din, millət, mentalitet sərhədlərini tanımır.
Məsələn, bu yaxınlarda (mart, 2010) ABŞ-ın nüfuzlu “The Economist” jurnalı qan durduran məqalə dərc etdi. Dərginin təhlili qeydinə görə, dini və milli dəyərləri ilə Azərbaycana tam yad olan Asiya ölkələri - Çin, Cənubi Koreya və Sinqapurda yaşayan ailələrin oğlan sahibi olma ehtirası indiyədək 100 milyona yaxın qız uşağının abortla məhv edilməsinə səbəb olub. Bu qədər fəlakətli həddə olmasa da, eyni problem qadın və kişi haqlarının bərabərliyinə bizlərdən üstün səviyyədə nail olan Avropa ölkələrində də müşahidə edilir. Selektiv abortun dünyanın dörd bir yerində olması ona ictimai bəraət qazandırmır. Bu, təxminən, narkomaniya kimi xoşagəlməz haldır: dünyanı başına alıb, amma kəmiyyətin çoxluğu mahiyyəti dəyişmir.
Canı yanır göz yaşı axıdır, ancaq məhv etdiyi körpəsinə acımır...
Qadın problemləri ilə məşğul olan QHT təmsilçisi, həkim Gülnar Cəfərova Azərbaycanda selektiv abortun “çiçəklənmə” dövrünün 90-cı illərin əvvəllərindən başladığını düşünür. Həkim deyir ki, Ultrasəs Müayinə (USM) avadanlıqlarının ölkəyə ayaq açması texniki nailiyyət olsa da, insanlıq baxımından acıverici bir şeydir. Həkim az qala hər gün selektiv aborta üz tutanları gördüyünü deyir: “Mənə çətindir deyim ki, anaları selektiv aborta süngü qabağında gətirirlər. Yox, belə deyil. Əlbəttə, bu işə vadar edilən xanımlarımız az deyil. Göz yaşı tökə-tökə aborta girənlər var. Bəzən onlar həkimlərə yalvar-yaxar edirlər ki, yaxınlarını aldadıb fikirlərindən daşındırsınlar ki, bəs abort olsa, ana vəfat edəcək. Amma bu prosedurdan könüllü keçənlər olduğunu da gizlədə bilmərəm. Düzdür, abort ağır prosesdir, həm fiziki, həm mənəvi yöndən. Mənə pis gələn odur ki, analarımız çox halda abortun ancaq fiziki ağrılarına göz yaşı axıdırlar, halbuki, tələf etdikləri uşaqları onları daha ciddi düşündürməli, kədərləndirməli idi. Bu, şübhəsiz, maarifsizliyin nəticəsidir”.
Həkimin sözlərinə görə, selektiv aborta gələnlər heç də qız övladının say hesabını itirənlər deyil: “Dəfələrlə birinci  övladını abort etdirənlərlə üzləşmişəm. Belələri nə etdiklərinin fərqində belə olmayanlardır”.

Inzibati qadağa yoxdur, olsa nə dəyişəcək?

Selektiv abort ictimai dəstək almayan hadisədir, bunu açıqca tərənnüm edənlər demək olar ki, yoxdur. Heç kimin xoşlamadığı, amma vaz keçmədiyi bu antihumanist hərəkəti doğuran səbəblər sırasında bilgisizlik və sosial çətinliklər önəmli yer tutur. Bu iki faktor aradan qaldırılmayınca problemi həll etmək çətindir. Doğrudur, hazırda selektiv abortu yasaqlayacaq qanunların qəbulu gündəmdədir. Amma mütəxəssislər bunu səmərəli saymır. Əksinə, Gülnar həkim düşünür ki, inzibati qadağa əlavə problemlərə yol aça bilər. Məsələn, korrupsiyaya: “Qanunla qadağan olan şeyləri rüşvətlə reallaşdırmaq bizdə təəssüf ki, elə də çətin deyil. Bundan başqa, fərz edək ki, heç rüşvətə də imkan olmayacaq. Bu, yenə də çarə deyil. Avropanın özündə selektiv abortun qadağan olduğu yerlər var. Qadınlar həmin yerdən gedib başqa, qadağa olmayan yerdə istəklərini reallaşdırırlar”. 
Mütəxəssis əlavə edir ki, inzibatı qadağanın korrupsiyadan az ağrılı olmayan fəsadı qadınların trivial (ibtidai) formada selektiv aborta qurşanmasına zəmin yaradacaq: “Heç kimə sirr deyil ki, ara həkimlərinin, qeyri-ənənəvi təbabətin elmi izaha dayanmayan formada ana bətnindəki uşağın cinsini müəyyənetmə metodları var. USM olmadığı yerdə bu metodların genişlənəcəyi sözsüzdür. Bundan sonrakı mərhələ isə anaların sağ qalması üçün kifayət qədər risklidir. Ev şəraitində abortun hər halda necə olduğunu izah etmək artıqdır”. 

Nəyə görə qız yox?

Selektiv abortu tərcih edənlərin çoxalmasında sosial problemlərin rolu danılmaz dərəcədə böyükdür. Onların arqumentlərinin əsas qayəsi belədir: Kapital münasibətlərin amansızlaşdığı, əxlaq dəyərlərinin ciddi sınaqlarla üz-üzə qaldığı indiki şəraitdə qız uşağını böyütmək iqtisadi-mənəvi cəhətdən ağırdır. Bir sözlə desək, valideynlər sanki canıyananlıq edərək qız uşaqlarını dünyaya gətirib onların həyatını risk altında buraxmaq istəmirlər. Belə yanaşmada həqiqət payı az olmasa da, bu, sadəcə işin asanından yapışmaqdır. Təxminən, Stalinsayağı “insan (indiki halda qız - N.G) yoxdursa, problem də yoxdur”. Firavan və risklərin az olduğu cəmiyyətdə yaşamaq üçün bu ortamı pozacaq şeyləri məhv etmək, aradan qaldırmaq lazımdır. Bu isə, heç şübhəsiz, hələ doğulmayacaq qızlar deyil...

